
20. nóvember 2023

Efni: Umsögn Hagsmunasamtaka heimilanna um mál nr. S-218/2023 í samráðsgátt stjórnvalda

Breytingar á réttarfarslöggjöf

(miðlun og form gagna, fjarþinghöld og birting ákæru í stafrænu pósthólfi)

Með reglugerð nr. 131/2023 var aðilum sem stunda löginnheimtu gert kleift að fá heimild til að birta1

tilkynningar á borð við greiðsluáskoranir og stefnur í stafrænu pósthólfi án þess að réttaráhrif slíkrar

birtingar væru bundin því skilyrði að viðtakandi hefði sannanlega móttekið tilkynninguna, eins og

hafði fram að því verið meginregla. Með ofangreindu frumvarpi er fyrirhugað að stíga skrefið til fulls

svo að málsmeðferð í einkamálum á grundvelli slíkrar birtingar geti orðið alfarið stafræn.

Birting tilkynningar á borð við stefnu hefur í för með sér réttaráhrif sem geta orðið mjög íþyngjandi,

ekki síst ef svo fer að erindið berst ekki til viðtakanda og hann hefur því ekki tök á að bregðast við því

tímanlega. Afar misjafnt er hversu vel fólk hefur færi á að tileinka sér alfarið stafræn samskipti og

ákveðnir hópar geta það alls ekki. Þess vegna er afar mikilvægt að stafræn birting verði ekki metin

fullgild nema viðtakandi hafi í það minnsta staðfest móttöku með sama hætti.

Hagsmunasamtök heimilanna krefjast þess að það verði sett sem skilyrði fyrir stafrænni málsmeðferð

að tilkynning um hana hafi sannanlega borist til viðtakanda og að hann hafi að minnsta kosti staðfest

móttöku hennar með stafrænum hætti. Að öðrum kosti ætti það eftir sem áður að vera meginregla

að slíkar tilkynningar skuli birta fyrir viðtakanda í eigin persónu eins og hingað til.

- o -

Virðingarfyllst,

f.h. Hagsmunasamtaka heimilanna,

Guðmundur Ásgeirsson, varaformadur@heimilin.is

1 Reglugerð um heimildir einkaaðila til að birta gögn í stafrænu pósthólfi, nr. 131/2023.

